
Sandakan: Jajaran Lebuhraya Pan Borneo yang merentasi Hutan Simpan Tawai, Telupid turut membabitkan pembinaan jejambat
sebagai langkah mengurangkan konflik manusia-gajah di kawasan itu apabila siap.

Timbalan Ketua Menteri | merangkap Menteri Kerja Raya dan Utiliti Sabah, Datuk Seri Dr Joachim Gunsalam berkata, ia bagi
memastikan pembinaan lebuh raya di kawasan yang dikenalpasti sebagai habitat gajah tidak memutuskan laluan tradisi haiwan
itu.

Katanya, reka bentuk jajaran lebuh raya itu sudah mengambil kira kajian mengenai kawasan hutan simpan berkenaan yang menjadi
habitat penting dan koridor migrasi gajah Pygmy Borneo di negeri ini.

"Ada kawasan di mana lebuh raya dibina atas tanah atau 'viaduct' (jejambat) yang tidak mengganggu kawasan hutan simpan.

‘Ini yang akan dibuat di Hutan Simpan Tawai," katanya kepada Harian Metro, di sini, hari ini.

Beliau mengulas mengenai laporan khas akhbar ini mengenai kebimbangan penduduk di kawasan itu jika episod konflik manusia-
gajah yang dialami sejak lebih sedekad berulang jika tiada langkah mitigasi diambil selepas lebuh raya itu siap.

Jajaran lebuh raya dalam projek Pakej 31 itu merentasi kira-kira 15 kilometer (km) kawasan Hutan Simpan Tawai yang menjadi
habitat penting hidupan liar berkenaan.

la membabitkan keluasan kira-kira 78 hektar dalam kawasan Hutan Simpan Tawai yang dikategorikan sebagai Kelas Satu
manakala 2.3 hektar dalam kawasan Hutan Simpan Ulu Sapa Payau.

Projek sepanjang 20.5 km dari Sungai Bauto ke Telupid itu dijangka siap pada 2028.

Dalam laporan khas Harian Metro semalam, pakar pemuliharaan gajah yang juga Pensyarah Kanan Institut Biologi Tropika dan
Pemuliharaan, Universiti Malaysia Sabah (UMS), Dr Nurzhafarina Othman mencadangkan agar kerajaan merancang mekanisme
penguatkuasaan lebih awal dan bukan hanya memberi tumpuan kepada langkah mitigasi semata-mata.

Menteri Pelancongan, Kebudayaan dan Alam Sekitar Sabah, Datuk Jafry Ariffin pula dilaporkan berkata, kerajaan negeri sedang
menjalankan kajian rintis menggunakan teknologi pengesanan awal pergerakan gajah sebagai langkah baharu mengurangkan
konflik manusia-gajah di sepanjang lebuh raya itu kelak.

Disiarkan pada: Ogos 11, 2026 @ 3:35pm



